
 

Polisi Cwricwlwm Ysgol Pencae 

 

 

 

Polisi Cwricwlwm, Dysgu ac Addysgu Ysgol Pencae 

 

Gweledigaeth Cwricwlwm Ysgol Pencae 
Gweledigaeth Cymuned Ysgol Pencae yw: 
ein bod yn cael dysgu mewn awyrgylch hapus a diogel ble mae syniadau pawb yn cael eu 
cyfri a’u parchu a’n bod ni’n hyderus i fentro. Hoffen ni gael ein herio a chael cyfleoedd i 
ddangos annibyniaeth ac uchelgais - rydyn ni eisiau bod yn chwilfrydig a dysgu trwy 
wneud a phrofi profiadau go iawn. Hoffen ni gael hwyl wrth ddysgu a chael cyfleoedd i fod 
yn greadigol a dyfeisgar fel bod ganddon ni’r sgiliau a’r hyder i fod yn barod i fod yn 
ddysgwyr am byth. 
(llais y Senedd, disgyblion Ysgol Pencae, Staff, Llywodraethwyr a theuluoedd yr ysgol) 

 

Nod: 
Bwriad y Polisi yw esbonio beth fydd ffocws y cwricwlwm yn Ysgol Pencae.  Mi fydd yr Ysgol yn 

cynllunio yn erbyn y 6 Maes Dysgu a Phrofiad ond y 4 diben bydd yn gyrru’r cwricwlwm ymlaen 

gyda’r sgiliau allweddol yn sylfaen i bob agwedd o’r cwricwlwm yn ein hysgol ni. 

 

Hawliau Plant:  

Erthygl 3: Dylai pob 

sefydliad sy’n 

ymwneud â phlant 

bob amser wneud yr 

hyn sydd orau i bob 

plentyn. 

Erthygl 6: Mae 

gennych yr hawl i 

fywyd ac i dyfu i fod 

yn iach. 

Erthygl 27: Eich hawl i 

safon dda o fywyd. 
Erthygl 28: Eich hawl i 

ddysgu a mynd i’r 

ysgol.  

Erthygl 29: Eich hawl i 

fod y gorau y gallwch 

fod. 

Erthygl 30: Eich hawl i 

ddefnyddio eich iaith 

eich hun. 

Erthygl 31: Eich hawl i 

ymlacio a chwarae.  
Erthygl 37: Eich hawl i 

gael eich trin yn deg 

 

4 diben y Cwricwlwm: 

Mae’n rhaid i gwricwlwm Ysgol Pencae helpu plant a phobl ifanc i gyflawni’r 4 prif ddiben.  Teimlwn 

yn gryf mai nid egwyddorion ar bapur yw’r 4 diben na chwaeth labeli sydd yn gysylltiedig â gwersi, yn 

hytrach maen nhw’n agwedd, maen nhw’n ymddygiad, mae’n nhw’n deimlad ac ein nod yw eu bod 

nhw i’w gweld yn ymddygiad, trafodaeth, gwaith a meddylfryd ein disgyblion. 

  

Mae’r 4 prif ddiben yn mynd i helpu plant a phobl ifanc i fod yn:  

 

1. Dysgwyr uchelgeisiol a galluog: Golyga hyn 

eu bod nhw’n credu ynddyn nhw eu hunain a 

beth maen nhw’n gallu ei wneud. Maen nhw 

eisiau dysgu a gwneud yn well. Mae ganddyn 

nhw’r sgiliau i ddysgu.  

2. Mentrus a chreadigol:  Golyga hyn eu bod 

nhw’n gallu bod yn greadigol a meddwl am 

syniadau newydd. Maen nhw’n gallu datrys 

problemau. Maen nhw’n gallu cymhwyso hyn 

yn eu gwaith. 

3. Dinasyddion egwyddorol a gwybodus: 

Golyga hyn eu bod nhw’n deall eu hawliau a’u 

cyfrifoldebau. Maen nhw’n cymryd rhan yn eu 

cymuned. Maen nhw’n edrych ar ôl y byd.  

4. Iach a hyderus: Mae hyn yn meddwl bod 

ganddyn nhw feddwl a chorff iach. Maen nhw’n 

teimlo’n dda amdanyn nhw eu hunain ac am 

beth maen nhw’n gredu.  

 

 

Egwyddorion Cynllunio’r Cwricwlwm yn Ysgol Pencae: 
Yn Ysgol Pencae, mae ein Cwricwlwm;  

 

Yn ddilys - Wedi gwreiddio yng ngwerthoedd a diwylliant Cymru 

Wedi ei seilio ar dystiolaeth - yn gwneud defnydd o’r arferion gorau yng Nghymru a thu hwnt 

Yn ymatebol - yn berthnasol i anghenion heddiw 

Yn gynhwysol - yn hawdd i bawb ei ddeall gan gwmpasu hawl pob plentyn a pherson ifanc i gael 

addysg o ansawdd uchel 

Yn uchelgeisiol - yn ymgyffori disgwyliadau mawr heb osod terfynau artiffisial 

Yn rymusol - galluogi pobl ifanc i wynebu heriau’n hyderus 

Yn unedig - yn caniatau parhad a dilyniant (cam i gam) 

Yn ddiddorol - yn hybu mwynhad o ddysgu 

Wedi seilio ar sybsidiaredd - yn ennyn hyder ym mhawb gan gymell perchnogaeth briodol 

Yn hawdd ei drin - yn cydnabod goblygiadau o ran cael trefniadau asesu ac atebolrwydd priodol 

 

6 Maes Dysgu a Phrofiad: 
Yn Ysgol Pencae, rydym yn sicrhau bod pob disgybl yn cael profiadau cyfoethog ac amrywiol ym 

mhob maes dysgu a phrofiad o fewn y cwricwlwm. 

 

Y 6 Maes Dysgu a Phrofiad ydy:  

 

1. Y Celfyddydau Mynegiannol 

Yn Ysgol Pencae, rydym yn cynnig cyfleoedd i blant a phobl ifanc archwilio'r celfyddydau, mwynhau 

gwaith creadigol gan eraill, a datblygu eu gallu i feddwl yn feirniadol amdano. Ein nod yw sicrhau bod 

pob disgybl yn cael y cyfle i fynegi eu creadigrwydd a datblygu sgiliau artistig amrywiol. 

Mae'r dysgu yn cael ei hwyluso drwy gymysgedd o weithgareddau a gwersi yn cynnwys: 

●​ Celf 

●​ Dawns 

●​ Ffilm 

●​ Drama 

●​ Cerddoriaeth 

●​ Cyfryngau digidol 

2. Iechyd a Llesiant  

 

Bydd Ysgol Pencae yn dysgu plant a phobl ifanc sut i edrych ar ôl eu hiechyd. Golyga hyn:  

 

• sicrhau bod ein corff yn iach.  

• cadw ein meddwl yn iach.  

• sicrhau perthnasoedd iach gyda phobl.  

• y gallu i wneud penderfyniadau bywyd da.  

 

Bydd y cwricwlwm hwn yn cynnwys gweithgareddau megis coginio, chwaraeon a gwersi am lesiant. 

Diffinir llesiant fel unrhyw beth i’w wneud gyda’ch iechyd a’ch hapusrwydd. Yn Ysgol Pencae 

defnyddir gwersi PenLles, Cloriau’n Clebran, Cylch Croeso, hyrwyddo wythnosau iechyd meddwl 

cenedlaethol a gwasanaethau dosbarth er mwyn addysgu a hybu llesiant.   

Mae ein cwricwlwm Cydberthynas a Rhywioldeb yn rhan o’r maes dysgu a phrofiad hwn. 

  

3. Y Dyniaethau  

 

Bydd Ysgol Pencae yn dysgu plant a phobl ifanc i feddwl am y byd er mwyn eu helpu i’w ddeall yn 

well. Gall hyn fod drwy bynciau fel:  
 

• Hanes  

• Daearyddiaeth  

• Crefyddau, gwerthoedd a moeseg  

• Busnes  

• Astudiaethau Cymdeithasol  

 

Byddwn yn annog ein disgyblion i ystyried cwestiynau mawr trwy gyd-cysylltu gwybodaeth fel rhan 

o’r maes hwn.   

Mae ein cwricwlwm Crefydd, Gwerthoedd a Moeseg yn sicrhau bod cydbwysedd rhwng credoau a’n 

bod ni yn parhu pawb boed beth bynnag eu crefydd neu ddiwylliant.  

4. Ieithoedd, Llythrennedd a Chyfathrebu  

Ysgol ddynodedig Gymraeg yw Ysgol Pencae felly wrth wraidd gweledigaeth yr ysgol mae'r iaith 

Gymraeg. Rydym yn ei hyrwyddo ym mhob elfen o fywyd a gwaith yr ysgol. Mae disgyblion Ysgol 

Pencae yn gadael yr ysgol yn ddisgyblion dwyieithog hyderus a balch a chyda gafael dda ar drydedd 

iaith, gyda rhai yn amlieithog. 

Wrth gyfeirio at Lythrennedd rydym yn ystyried medrau siarad, gwrando, darllen ac ysgrifennu'r 

disgyblion; medrau sydd yn eu galluogi i  wneud synnwyr o’r byd o’n cwmpas ni. 

Rydym yn ymrwymo i addysgu plant a phobl ifanc i ddeall a defnyddio ieithoedd gwahanol, gan 

gynnwys Cymraeg, Saesneg ac ieithoedd modern eraill, fel rhan o'u datblygiad ieithyddol. O 

Flwyddyn 2 ymlaen, mae ein disgyblion yn dechrau ar eu taith dysgu ieithoedd modern lle mae pob 

dosbarth yn cael eu cyflwyno i drydedd iaith.  Mae sesiynau bob nawr ac yn y man ym mlwyddyn 2 

ond erbyn blwyddyn 3 a 4 mae’r disgyblion yn derbyn sesiwn fer Ffrangeg wythnosol sy’n cynnig 

cyflwyniad i’r iaith drwy weithgareddau hwylus a rhyngweithiol sy’n adeiladu sylfeini cadarn mewn 

sgiliau iaith.   

Yn ogystal, mae disgyblion Blwyddyn 5 a Blwyddyn 6 yn elwa ar wersi wythnosol drwy Teams a 

gynhelir gan Ysgol Gyfun Gymraeg Glantaf. Mae’r rhaglen hon yn cynnig astudio un iaith fodern – naill 

ai Ffrangeg neu Almaeneg – gan ddechrau ym Mlwyddyn 5 a pharhau â’r un iaith ym Mlwyddyn 6 ac 

yn ystod tair blynedd gyntaf eu haddysg yn yr ysgol uwchradd. Mae’r disgyblion yn astudio Ffrangeg 

ac Almaeneg bob yn ail flwyddyn. 

Rydym hefyd yn manteisio ar brofiadau ieithyddol unigryw ein disgyblion a’u teuluoedd, gan 

integreiddio amryfal ieithoedd a diwylliannau i’n cwricwlwm ble bynnag y bo’n bosibl. Drwy hyn, 

rydym yn dathlu amrywiaeth ieithyddol ac yn annog ein disgyblion i ddatblygu eu sgiliau iaith a’u 

dealltwriaeth ddiwylliannol mewn byd cynyddol gysylltiedig. Fel rhan o’n hymrwymiad i amrywiaeth 

ieithyddol, rydym yn cynnal wythnos ryngwladol flynyddol sy’n gyfle i archwilio a dathlu ieithoedd a 

diwylliannau’r gwledydd a ddewisir.  

Bydd Ysgol Pencae hefyd yn dysgu ein disgyblion i ddeall a gwerthfawrogi llenyddiaeth a chreu eu 

llenyddiaeth eu hunain. Wrth ystyried llenyddiaeth, rhown gyfle i’r disgyblion brofi a mwynhau 

llyfrau, cerddi a ffilmiau.  

 

Yn Ysgol Pencae defnyddiwn Tric a Chlic fel rhaglen ffoneg syntheig a darllen cynnar yn yr adran 

Dysgu Sylfaen.  Mae’r cynllun yn cael ei ddefnyddio hefyd fel ymyrraeth gyda disgyblion sydd angen 

ymyrraeth llythrennedd ychwanegol. 

 

Defnyddiwn blatfform Darllen Co a Nessy er mwyn datblygu darllen ein disgyblion gyda Nessy yn 

adnodd sillafu Saesneg effeithiol. 

 

5. Mathemateg a Rhifedd  

Bydd Ysgol Pencae yn dysgu plant a phobl ifanc i ddeall a defnyddio rhifau. Mae rhifedd yn cyfeirio at 

gymhwyso sgiliau mathemategol mewn bywyd bob dydd, ac mae’n elfen hanfodol o’n cwricwlwm. 

Trwy fathemateg a rhifedd, bydd disgyblion yn meithrin dealltwriaeth gadarn o egwyddorion 

mathemategol ac yn dysgu i’w cymhwyso’n ymarferol. Fe fydd dysgu am fathemateg a rhifedd yn 

golygu:  

 

•  deall sut mae rhifau’n gweithio. 

▪ deall sut mae symbolau’n gallu cael eu defnyddio a beth maen nhw’n feddwl.  

▪ deall sut i fesur pethau a gweithio gyda gwahanol siapiau.  

▪ deall sut i gasglu gwybodaeth gan ddefnyddio’r wybodaeth yma i wneud penderfyniadau.  

Fel ysgol, rydym wedi cynllunio map o'r pedwar dull cyfrifo er mwyn sicrhau continiwm clir o fedrau 

yn y dulliau adio, tynnu, lluosi a rhannu. Rydym yn rhoi pwyslais ar strategaethau diriaethol 

(Concrete), cofnodion lluniadol (Pictorial), a chofnodion haniaethol (Cofnodi Ffurfiol) i ddatblygu 

dealltwriaeth drylwyr ymhlith ein disgyblion. 

Gweler y dolenni isod sy'n dangos y dulliau hyn:  

Polisi Strategaethau Cyfrifo 4 rheol  

Yn ogystal, rydym wedi mapio ein gwersi mathemateg ar gyfer pob grŵp blwyddyn er mwyn cefnogi 

dilyniant a datblygiad. 

●​ Map Mathemateg Dosbarth Derbyn 

●​ Map Mathemateg Blwyddyn 1 a 2  

●​ Map Mathemateg Blwyddyn 3 a 4 

●​ Map Mathemateg Blwyddyn 5 a 6  

 

 

6. Gwyddoniaeth a Thechnoleg  

Rydym yn cydnabod pwysigrwydd Gwyddoniaeth a Thechnoleg yn ein byd modern ac yn ymrwymo 

i’w haddysgu fel rhan allweddol o'n cwricwlwm. Mae’r Maes Dysgu a Phrofiad Gwyddoniaeth a 

Thechnoleg yn darparu sylfaen gadarn mewn bioleg, cemeg, ffiseg, gwyddoniaeth gyfrifiadurol, 

dylunio a thechnoleg, gan alluogi dysgwyr i archwilio a deall natur, pethau byw a’r grymoedd o’u 

cwmpas, megis disgyrchiant. Mae dysgwyr hefyd yn archwilio sut mae technoleg yn gweithio i 

ddatrys problemau a sut mae datblygiadau arloesol yn effeithio ar iechyd, diwylliant, a’r amgylchedd. 

Mae’r maes hwn yn datblygu sgiliau hanfodol sy’n galluogi dysgwyr i werthuso gwybodaeth 

wyddonol a thechnolegol mewn ffordd feirniadol a chyfrifol. Mae’r gallu i ofyn cwestiynau megis, 

"Ydy’r ffaith ein bod ni’n gallu, yn golygu y dylen ni?" yn hanfodol i wneud penderfyniadau gwybodus 

sy’n effeithio ar ymddygiad, gwerthoedd, a dyfodol ein cymdeithas. 

Mae’r ysgol wedi ei chydnabod fel ysgol sydd wedi ennill gwobr PSQM (Primary Sciene Quality Mark). 

Medrau Trawsgwricwlaidd neu Sgiliau ar gyfer y cwricwlwm cyfan: 
 

Yn ysgol Pencae, bydd yr athrawon yn cynllunio er mwyn sicrhau bod pob pwnc yn datblygu’r sgiliau 

traws-gwricwlaidd isod:   

▪ Sgiliau llythrennedd – gwrando, siarad, darllen ac ysgrifennu.  

▪ Sgiliau rhifedd – deall a defnyddio rhifau.  

▪ Sgiliau digidol – gallu dysgu a deall technoleg. Golyga hyn y gallu i ddefnyddio dyfeisiadau 

digidol amrywiol megis tabledi a ‘chromebooks’.  

 

Bydd y sgiliau uchod yn allweddol at lwyddiant pob blentyn er mwyn iddynt gael y mynediad gorau 

posib i’r Cwricwlwm i Gymru.  Bydd y medrau hyn yn ganolog yn ein haddysgu. 

 

Rhifau Rhagorol, Llais 21, Tric a Chlic a Darllen Co  

Mae Ysgol Pencae yn defnyddio dulliau strwythuredig ac effeithiol i ddatblygu sgiliau hanfodol 

disgyblion yn drawsgwricwlaidd: 

●​ Sesiynau CLIC: Ar ddechrau gwersi Mathemateg, cynhelir sesiynau CLIC bob dydd i ddatblygu 

sgiliau rhifyddeg pen. Mae’r cynllun wedi’i fapio’n fanwl gan staff yr ysgol, gan ganolbwyntio 

ar: Cyfrif, Ffeithiau i’w Dysgu, Dim Byd Newydd, a Chyfrifo. Mae'r sesiynau hyn yn paratoi’r 

disgyblion ar gyfer problemau mathemategol mwy cymhleth. 

●​ Llais 21: Mae’r dull hwn yn canolbwyntio ar ddatblygu medrau llafar dysgwyr. Mae staff wedi 

derbyn hyfforddiant i weithredu’r strategaethau hyn, ac mae parhad yn cael ei sicrhau drwy 

gyflwyno strategaeth misol yn sesiynau HMS. Ar ddiwedd pob mis, rhennir tystiolaeth o 

wersi a gwaith llafar y dysgwyr, gan adolygu effeithiolrwydd y strategaethau. 

 

●​ Tric a Chlic: Mae strategaethau Tric a Chlic yn greiddiol i’r addysgu ymhlith disgyblion y 

Dosbarth Derbyn hyd at Flwyddyn 2. Maent yn cynnwys camau i ddysgu seiniau, darllen, 

sillafu, a rhuglder wrth ddarllen, gyda’r nod o sicrhau bod y disgyblion yn meddu ar sgiliau 

cadarn erbyn diwedd Blwyddyn 2. Cynhelir asesiadau cychwynnol ac asesu parhaus, gan 

alluogi symud ymlaen yn unol â datblygiad pob dysgwr. 

 

●​ Darllen Co: Mae'r platfform rhyngweithiol hwn yn cynnig llyfrau cyffrous a chynhwysol i hybu 

cariad at ddarllen. O Flwyddyn 1 i Flwyddyn 6, defnyddir Darllen Co mewn cylch darllen 

wythnosol, gan gyfuno darllen unigol a grŵp. Mae'r elfen ‘Sgiliau'r Ddraig’ yn datblygu sgiliau 

darllen a deall drwy gwestiynau dwys a chwiliadwy, ac mae athrawon yn olrhain cynnydd 

darllen y dysgwyr yn rheolaidd. 

●​ Continiwm Digidol - Fel ysgol, rydym wedi llunio Cynllun Medrau TGCh cynhwysfawr sy'n 

darparu cyfleoedd strwythuredig i ddatblygu medrau digidol disgyblion ar draws pob cam 

addysg. Mae'r cynllun yn canolbwyntio ar sicrhau sgiliau ymarferol wrth ddefnyddio dyfeisiau 

fel Chromebooks ac iPads, gan roi sylw arbennig i fedrau mwy penodol megis: 

●​ Prosesu Geiriau: Datblygu gallu disgyblion i greu, golygu a chyflwyno dogfennau yn 
effeithiol. 

●​ Trin Data: Meithrin sgiliau wrth drefnu, dadansoddi, a chyflwyno gwybodaeth ddata 
gan ddefnyddio dulliau priodol.  

Mae'r cynllun wedi'i gynllunio i gefnogi dilyniant cyfannol ac i sicrhau bod disgyblion yn cael 
profiadau digidol cyfoethog sy'n eu paratoi ar gyfer yr heriau technolegol mewn cyd-destun modern. 
Gweler y ddolen isod i gael mynediad at ein cynllun medrau TGCh: 

Continiwm Digidol Ysgol Pencae   

 

 

Sgiliau ehangach i’w hystyried wrth gynllunio: 
 

Meddwl yn feirniadol a datrys problemau - mabwysiadu prosesau rhesymegol a beirniadol i 

ddadansoddi a deall sefyllfaoedd 

 

Cynllunio a Threfnu - sicrhau atebion a gweithredu syniadau 

 

Creadigrwydd ac Arloesedd - archwilio syniadau a mynegi barn 

 

Effeithiolrwydd Personol - ymddwyn mewn modd effeithiol a phriodol 

 

Sut bydd modd cyflawni’r uchod? 
 

Yn gyntaf, bydd yr athrawon yn cynllunio’n ofalus yn erbyn themâu sydd yn galluogi’r ysgol i gyrraedd 

cydbwysedd o ran y chwe maes dysgu a phrofiad. Yn Ysgol Pencae, rhoddir pwyslais ar ddatblygu a 

chyfoethogi medrau Iaith a Mathemateg y disgyblion er mwyn iddyn nhw gymhwyso y medrau hyn 

yn hyderus yn draws-gwricwlaidd yn y chwe maes dysgu a phrofiad. Bydd disgwyl i iechyd a llesiant 

ymddangos yn glir yn y cynllunio ac wrth ystyried Dyniaethau, Gwyddoniaeth a Thechnoleg a 

Chelfyddydau Mynegiannol bydd hi’n bosibl i ddewis thema gyda thuedd tuag at faes dysgu a 

phrofiad arbennig e.e. Dyniaethau gan astudio’r ardal leol, Gwyddoniaeth a Thechnoleg gan ystyried 

dyfeisiadau ayyb. Bydd llais y disgybl yn allweddol yn y broses gynllunio. 

 

Strwythur Addysgu Pythefnfosol  

Mae strwythur addysgu Ysgol Pencae yn adeiladu ar egwyddorion Cwricwlwm i Gymru i sicrhau 

dysgu cyson a phwrpasol. Yn yr Adran Dysgu Sylfaen, mae’r dysgwyr yn elwa ar weithgareddau 

cyfannol sy’n addas i’w datblygiad, gyda ffocws arbennig ar gynllunio gwersi cyd-destun bob 

wythnos. Mae’r ddarpariaeth hon yn cynnwys gweithgareddau fel Amdani’n Annibynnol, lle mae 

tasgau’n cael eu harwain yn annibynnol neu dan oruchwyliaeth oedolyn. 

Mae dysgwyr yn cymryd rhan mewn gweithgareddau sy’n cynnwys tasgau atgyfnerthu pythefnosol a 

heriau penodol i ddatblygu sgiliau mewn meysydd amrywiol.   Yn ogystal, mae cyfleoedd ar gyfer 

chwarae rôl, adeiladu, darganfod, datblygu sgiliau modur manwl, a gweithgareddau yn y Byd Bach. 

Mae’r ddarpariaeth hon yn sicrhau profiadau dysgu cyfoethog sy’n cefnogi twf a datblygiad holistig y 

dysgwyr. 

Yn yr Adran Dros 7, gweithredir strwythur addysgu pythefnosol sy’n rhoi sylw i’r Gymraeg a’r Saesneg 

bob yn ail bythefnos. Mae medrau llythrennedd yn cael eu datblygu’n drylwyr dros gyfnod o 

bythefnos, gan arwain at gynnyrch terfynol sy’n cymhwyso’r sgiliau hynny. Mae’r un dull yn cael ei 

ddefnyddio mewn gwersi cyd-destun, gyda phrynhawniau yn canolbwyntio ar ddatblygu medrau ar 

draws y Meysydd Dysgu a Phrofiad, a diwrnodau Gwener yn ffocysu’n llwyr ar gyd-destun. Bob yn ail 

ddydd Gwener, cyflwynir gwersi 10 10 10 i ddatblygu medrau’n annibynnol. Yn ystod y gwersi hyn, 

mae’r dysgwyr yn cylchdroi drwy dair elfen: tasg ffocws gyda’r athro, tasg annibynnol i gymhwyso 

sgiliau’r pythefnos (Amdani’n Annibynnol), a thasg ddigidol ble mae elfen o ddysgu cyfunol, maent yn 

datblygu sgiliau gwrando neu greu ar ddyfeisiau digidol (Llywio Llwyddiant). Mae’r dull hwn yn hybu 

annibyniaeth ac yn datblygu sgiliau cyfannol pob dysgwr. 

Strwythur a Disgwyliadau Cynllunio - Gweler Polisi Cynllunio yr ysgol 

Mae strwythur a disgwyliadau cynllunio Ysgol Pencae yn rhoi pwyslais ar ôl-gynllunio a'r Portffolio 

Cyd-destun fel dulliau i sicrhau parhad a datblygiad dysgu effeithiol ynghyd â chynnydd y disgyblion. 

Ar ddiwedd pob tymor, mae staff yn cymryd rhan mewn sesiynau ôl-gynllunio, gan adolygu'r dysgu yn 

erbyn y chwe Maes Dysgu a Phrofiad a’r medrau trawsgwricwlaidd (Llythrennedd, Rhifedd, a 

Chymhwysedd Digidol). Mae taenlen systematig yn mapio llwybr dysgu’r disgyblion o’r Dosbarth 

Derbyn hyd at Flwyddyn 6, gan nodi bylchau posibl yn y cwricwlwm i’w targedu, yn ogystal â darparu 

cipolwg hanesyddol ar ddysgu blaenorol. 

Ar ddiwedd pob cyd-destun dysgu, coladir gwaith y dysgwyr i’r Portffolio Cyd-destun, sy’n cael ei 

greu drwy Google Sites. Mae'r portffolio hwn nid yn unig yn dathlu’r gwaith a gwblhawyd ar draws y 

Meysydd Dysgu a Phrofiad, ond hefyd yn gweithredu fel cofnod o’r hyn a ddysgwyd, gan sicrhau 

parhad pan fydd athrawon yn newid dosbarthiadau. Mae pob portffolio’n cynnwys crynodeb o’r 

cyd-destun a'r Diwrnod Trochi, ynghyd â chofnodion o ddatblygiad mewn Llenyddiaeth, Medrau 

Llafar, Darllen, Ysgrifennu, Rhifedd, Cymhwysedd Digidol, Gwyddoniaeth a Thechnoleg, Celfyddydau 

Mynegiannol, Iechyd a Lles, Dyniaethau, ac unrhyw Ymwelwyr neu Brofiadau Allgyrsiol a gymerwyd. 

Mae hyn yn caniatáu ar gyfer trosglwyddo gwybodaeth fanwl a chyfoethogi dysgu parhaus. 

Targedau Unigol Dysgwyr 

Yn Ysgol Pencae, rydym yn defnyddio dulliau amrywiol i osod targedau unigol i'n dysgwyr, gan sicrhau 

eu bod yn ymwybodol o'u cryfderau a'r meysydd i'w datblygu er mwyn sicrhau cynnydd parhaus. 

Mae'r targedau hyn yn cael eu nodi drwy: 

●​ Marcio Gwaith: Wrth asesu gwaith, mae athrawon yn defnyddio symbolau'r cynllun marcio i 

nodi meysydd i’w datblygu. 

●​ Triongl Trafod: Wrth drafod gwaith yn uniongyrchol gyda'r dysgwr, mae'r athro'n nodi'r 

ffordd ymlaen drwy ddefnyddio'r symbol triongl trafod ar waith y dysgwr. 

●​ Cyfarfodydd Cynnydd Tymhorol: Cynhelir cyfarfodydd cynnydd lle mae athrawon yn 

gweithio gyda grwpiau bach i adolygu llyfrau’r dysgwyr. Yn yr Adran Dysgu Sylfaen, ffocysir ar 

deitlau fel "Rwyf wedi gwella wrth," "Dyma beth oedd yn anodd i mi," ac "Rwy’n mynd i 

wella." Yn yr Adran Dros 7, mae'r sgyrsiau’n canolbwyntio ar gryfderau’r dysgwyr, yr hyn sydd 

wedi bod yn her, a chamau nesaf eu dysgu. Mae’r drafodaeth hon yn hynod bwysig i feithrin 

ymwybyddiaeth a hunan-arfarnu ymysg dysgwyr. 

Yn ogystal â sicrhau bod y dysgwyr yn deall eu targedau, rydym yn rhannu'r wybodaeth hon gyda 

rhieni gydol y flwyddyn. Mae dwy noson rhieni’n cael eu cynnig bob blwyddyn, gan roi cyfle i drafod 

gwaith a chynnydd y dysgwyr, lle caiff targedau unigol y plant eu cyflwyno a’u trafod. Yn ychwanegol, 

rhennir targedau yn dilyn Asesiadau Personol (Blynyddoedd 2 i 6), sy’n cael eu cynnal yn ystod y 

flwyddyn. Ar ddiwedd y flwyddyn, anfonir adroddiad terfynol at rieni, ac mae cyfle i drafod y 

cynnwys a’r targedau yn fanwl mewn cyfarfod pellach. Mae’r dull cynhwysfawr hwn yn cefnogi’r 

dysgwyr i symud ymlaen yn eu taith ddysgu gyda chefnogaeth glir, pwrpasol, ac ar y cyd â rhieni. 

Addysgeg: 
 

Wrth wraidd addysgeg yr ysgol mae’r 12 egwyddor Addysgu.  Gweler y Polisi Addysgeg am fwy o 

wybodaeth.  

 

 

Asesu (crynodeb) 

 
Mae Ysgol Pencae yn defnyddio system asesu gynhwysfawr i hybu cynnydd a sicrhau dysgu o 

ansawdd uchel. Cyfunir asesu ffurfiannol ac asesu crynodol i ddarparu adborth cyson a thargedau clir 

i'r dysgwyr. Mae asesu ffurfiannol yn cefnogi dysgu o ddydd i ddydd drwy ddefnyddio strategaethau 

fel gosod nodau dysgu (Bydsi/Walt), marcio adeiladol ac asesu cymheiriaid. Ar gyfer asesu crynodol, 

defnyddir safonau cenedlaethol, systemau tracio mewnol yr ysgol’, a chyfarfodydd cymedroli 

tymhorol i fonitro a deall cynnydd unigolion a grwpiau. Rhennir gwybodaeth asesu â rhieni, gan 

gynnwys adroddiadau blynyddol a thrafodaethau rheolaidd yn ystod cyfarfodydd rhieni. Mae’r 

dulliau asesu wedi’u cydblethu â’r egwyddorion addysgeg ac yn cefnogi cynllunio strategol yr ysgol. 

Adborth 

Yn Ysgol Pencae, rydym yn sicrhau bod adborth yn fanwl, adeiladol ac yn cyd-fynd â nodau'r dysgwyr, 

gan eu galluogi i ddeall eu cryfderau a'r camau nesaf yn eu dysgu. Wrth farcio gwersi iaith a 

mathemateg, defnyddir dau diciau wrth y Bydsi i nodi bod y disgybl wedi llwyddo yn y dasg. Os oes 

angen targedu elfen benodol, nodir hyn gan yr athro ar ddiwedd y dasg, gan ddefnyddio inc coch i 

sicrhau eglurder. 

Mae adborth mwy manwl yn cael ei ddarparu yn llyfrau cyd-destun ac yn llyfrau Pencampweithiau 

Pencae, gan roi cyfleoedd i ddisgyblion ddatblygu'n ddyfnach yn eu hastudiaethau. Mae’r Côd Marcio 

Pencae yn darparu system glir o symbolau i nodi cryfderau a meysydd i’w gwella. Yn yr adran Dysgu 

Sylfaen mae llawer o’r adborth ar lafar blle fo’r disgyblion yn ymateb yn syth i sylwadau’r athro.  Yn yr 

Adran Dros 7, defnyddir peniau porffor i ddangos ymateb y disgyblion i adborth a’u hasesu ar gyfer 

dysgu nhw, tra bo’r Triongl Trafod yn annog sgyrsiau rhwng disgyblion ac athrawon i drafod cynnydd 

a’r ffordd ymlaen. 

Rhennir nodau a meini prawf llwyddiant ar ddechrau pob gweithgaredd, gan ddefnyddio dulliau fel 

Bydsi (Byddaf yn Dysgu Sut I). Mae adborth ffurfiannol hefyd yn annog hunanasesu ac asesu 

cyfoedion, gan feithrin ymwybyddiaeth a chyfrifoldeb dros ddysgu. Mae sgyrsiau tymhorol yn 

canolbwyntio ar adolygu cynnydd, gan roi targedau unigol sy’n cyd-fynd ag anghenion pob dysgwr. 

Amgylchedd Dysgu ac Ymddygiad Cadarnhaol 

Plant hapus sydd yn dysgu ac yn Ysgol Pencae mae sicrhau hyn yn allweddol i’n ethos. 

Yn Ysgol Pencae, rydym yn ymrwymo i greu amgylchedd dysgu gofalus, diogel ac ysgogol sy’n 

meithrin teimlad o ddiogelwch a hapusrwydd ymysg holl ddisgyblion. Mae gan bob aelod o staff 

gyfrifoldeb i ddangos a modelu caredigrwydd, parch ac amynedd, gan adeiladu perthnasoedd 

cadarnhaol a chynnal cyfathrebu tryloyw rhwng yr ysgol a’r cartref. Mae trefniadaeth dynn y 

dosbarth yn sicrhau eglurder a strwythur, gydag arferion megis cyfarch disgyblion yn bersonol, trefnu 

Cylch Croeso, a defnyddio amserlenni gweledol i gefnogi’r amgylchedd dysgu. Yn yr Adran Dros 7, 

mae newidiadau rheolaidd i ble mae’r dysgwyr yn eistedd a phartneriaid gwaith yn datblygu 

empathi, cydweithio a hyder ymhlith disgyblion.  

Mae ein hystafelloedd dosbarth yn cynnig awyrgylch dysgu atyniadol. Rydyn ni’n gosod 
arddangosfeydd newydd ar y muriau o leiaf unwaith y tymor, a sicrhawn bod yr ystafell ddosbarth yn 
adlewyrchu’r pynciau a astudir gan y plant. Rydyn ni’n sicrhau bod cyfle gan bob plentyn i arddangos 
eu gwaith gorau yn ystod y flwyddyn.  Mae ystod o eiriaduron a llyfrau ffeithiol a ffuglennol ym mhob 

ystafell dosbarth. Yn dilyn taith ddysgu gan Senedd yr ysgol (2023) penderfwynwyd ar agweddau a 
oedd angen cadw’n gyson ym mhob ystafell ddosbarth e.e. waliau llythrennedd a rhifedd sydd yn 
medru bod yn rhyngweithiol. Credwn bod amgylchfyd ysgogol yn creu hinsawdd dda ar gyfer dysgu, a 
bod ystafell ddosbarth gyffrous yn annog defnydd annibynnol o’r adnoddau a gwaith o safon uchel. 

Mae’r ysgol yn hyrwyddo hawliau plant drwy weithio’n agos gyda rhaglen Unicef a sicrhau bod 

gwerthoedd dosbarth a Siarter Dosbarth, a gytunwyd ar ddechrau’r flwyddyn, yn ganolog i’r 

diwylliant ysgol. Mae gwerthoedd cyffredin yn cael eu dathlu drwy’r ysgol gyfan, gan gefnogi 

ymddygiad cadarnhaol a sefydlu disgwyliadau uchel i bob disgybl. 

Mae polisi Parchu Eraill  Ysgol Pencae yn sicrhau cysondeb wrth ganmol a meithrin ymddygiad 

cadarnhaol, tra’n delio’n effeithiol ag unrhyw faterion ymddygiad annerbyniol yn unol â’r camau 

disgyblu. Mae dull ysgol gyfan o weithredu’r camau hyn yn sicrhau bod disgyblion yn deall 

disgwyliadau ac yn teimlo’n ddiogel. Mewn achosion eithafol, gall camau gael eu haddasu fel bo’r 

angen, gyda’r holl weithdrefnau’n cael eu cyfathrebu’n glir i’r staff. Trwy’r dulliau hyn, rydym yn creu 

amgylchedd lle gall pob plentyn ffynnu’n academaidd, emosiynol a chymdeithasol. 

Llais y Disgybl: 
 

Wrth gynllunio themâu trawsgwricwlaidd neu dasgau cyfoethog, bydd mewnbwn y disgyblion wrth 

wraidd y cynllunio a’r addysgu a dysgu. O ganlyniad, ein gobaith yn Ysgol Pencae yw y bydd y 

disgyblion yn cymryd perchnogaeth o’r gweithgareddau a’u dysgu eu hunain.  Defnyddir sesiynau ar 

ddiwedd bob wythnos yn yr Adran Dysgu Sylfaen er mwyn cywain syniadau'r disgyblion ac ar 

ddechrau bob thema yn yr Adran Dros 7, ceir sesiwn drochi lle fo’r disgyblion yn cael rhannu eu 

syniadau am y thema. Drwy gydol y thema, mae’r athrawon yn ymateb i chwilfrydedd a chwestiynau 

y disgyblion wrth lywio’r gweithgareddau.  Yn benodol, mae gweithgareddau Amdani’n Annibynnol 

yn deillio’n benodol o syniadau’r disgyblion. 

 

Pontio - Polisi Pontio  
 

Mae Ysgol Pencae yn rhoi pwyslais ar bontio llyfn ac effeithiol i sicrhau datblygiad addysgol a lles 

disgyblion wrth symud rhwng camau o'u haddysg gynradd ac i'r ysgol uwchradd. Mae trefniadau yn 

cynnwys ymweliadau, gwersi blasu, a chyfleoedd i'r disgyblion gyfarwyddo â threfniadau newydd, yn 

ogystal â chyfathrebu effeithiol gyda rhieni a staff yr ysgol nesaf. Mae gweithgareddau pontio gydag 

Ysgol Gyfun Gymraeg Glantaf, gan gynnwys gweithgareddau clwstwr, yn hybu parhad a dilyniant 

mewn dysgu. Sicrheir trosglwyddo gwybodaeth fanwl am ddisgyblion, gan gynnwys targedau, 

gwybodaeth cyrhaeddiad, a gwybodaeth am anghenion dysgu ychwanegol, i sicrhau bod pob dysgwr 

yn cael cefnogaeth briodol wrth bontio. 

Rôl yr Athro a’r Cymorthyddion 

Mae gan athrawon a chymorthyddion dysgu Ysgol Pencae rôl allweddol wrth greu amgylchedd dysgu 
cadarnhaol, diogel a chynhwysol sy’n cefnogi pob dysgwr i gyflawni ei lawn botensial. Mae ein holl 

staff yn gweithio’n gydweithredol ac yn ymgorffori gwerthoedd parch, ymddiriedaeth, a chefnogaeth 
ym mhob agwedd o’u gwaith. 

Mae athrawon yn ymdrechu i feithrin perthynas gadarnhaol gyda phob disgybl, gan drin pob plentyn 
gyda pharch ac empathi. Maent yn hyrwyddo ymddygiad cadarnhaol drwy gytuno ar reolau gyda’r 
disgyblion, gweithredu’r Siarter Dosbarth, ac annog trefn a disgyblaeth drwy ddilyn polisi ymddygiad 
yr ysgol. Mae canmol ymdrechion a chyflawniadau’r disgyblion yn greiddiol i’r dull hwn, gan feithrin 
agweddau cadarnhaol tuag at ddysgu a’r ysgol. 

Mae cymorthyddion dosbarth yn cynnig cymorth gwerthfawr wrth gefnogi unigolion a grwpiau bach, 
gan hwyluso dysgu a datblygiad. Maent yn helpu i baratoi’r ystafell ddosbarth, cynnal trefn yn yr 
adnoddau, ac yn cynorthwyo gyda thasgau asesu. Mae’r wybodaeth a gasglir drwy asesiadau yn cael 
ei rannu gyda’r athro i lywio cynlluniau addysgu yn y dyfodol, gan sicrhau bod anghenion pob dysgwr 
yn cael eu diwallu. 

Mae datblygiad proffesiynol yn elfen allweddol o’n dull. Mae athrawon a chymorthyddion yn myfyrio 
ar eu cryfderau a’u meysydd ar gyfer datblygiad, gan weithio’n gyson i wella eu harferion. Mae hyn 
yn cael ei gefnogi drwy reoli perfformiad blynyddol a chyfleoedd hyfforddiant parhaus sy’n cyd-fynd â 
blaenoriaethau’r ysgol. 

Mae diogelwch a lles y dysgwyr yn ganolog i’n hymrwymiad. Mae pob tasg a gweithgaredd, boed yn 
yr ysgol neu’n ymweliadau oddi ar dir yr ysgol, yn cael ei gynllunio’n drylwyr i sicrhau diogelwch. Caiff 
rhieni wybod ymlaen llaw am weithgareddau oddi ar safle’r ysgol, ac mae caniatâd ysgrifenedig yn 
hanfodol yn ogystal ag asesiad risg ar raglen ‘Evolve’. 

Yn Ysgol Pencae, rydym yn sicrhau bod ein dulliau addysgu yn cynnig cyfleoedd i bob dysgwr lwyddo, 
tra’n cefnogi lles a datblygiad staff mewn amgylchedd o gydweithrediad a pharch. 

Cynhwysiad a Chydraddoldeb 

Rydym yn ymrwymo i sicrhau bod cydraddoldeb a chynhwysiad yn greiddiol i bob agwedd o'r dysgu 

ac addysgu. Mae'r egwyddorion hyn wedi’u hamlinellu yn ein Cynllun Cydraddoldeb, sy’n gweithredu 

fel sail i greu amgylchedd lle mae pob unigolyn yn teimlo’n werthfawr, yn ddiogel, ac yn cael ei 

gynorthwyo i gyflawni ei lawn botensial. 

Rydym yn cydnabod gwerth pob dysgwr fel unigolyn unigryw ac yn sicrhau bod y cwricwlwm a’r 

strategaethau addysgu’n ystyried eu hanghenion amrywiol. Mae hyn yn cynnwys darparu cyfleoedd 

dysgu sy’n hygyrch, yn amrywiol, ac yn annog cyfranogiad gan bob dysgwr, beth bynnag fo’i gefndir, 

ei allu, neu ei amgylchiadau. Rydym yn gweithio’n barhaus i adnabod a dileu unrhyw rwystrau i 

ddysgu, gan gynnwys rhai sy’n ymwneud â rhyw, ethnigrwydd, crefydd, anabledd, cyfeiriadedd 

rhywiol neu statws economaidd-gymdeithasol. 

Mae ein hymagwedd at gynhwysiad yn cynnwys: 

●​ Cwricwlwm Eang ac Amrywiol: Sicrhau bod y cwricwlwm yn adlewyrchu a dathlu 

amrywiaeth, gan gyflwyno ystod eang o safbwyntiau a phrofiadau i hyrwyddo dealltwriaeth a 

pharch. 

●​ Addysgu wedi’i Wahaniaethu: Addasu dulliau dysgu i ddiwallu anghenion pob dysgwr, gan 

gynnwys cefnogaeth benodol ar gyfer disgyblion ag anghenion dysgu ychwanegol (ADY) a 

chyfleoedd heriol i ddisgyblion mwy abl a dawnus (MAD). 

●​ Hyfforddiant Parhaus: Cefnogi datblygiad proffesiynol staff i sicrhau eu bod yn hyderus wrth 

ddysgu ac addysgu mewn modd sy’n hyrwyddo cydraddoldeb a chynhwysiad. 

●​ Diwylliant Gwerthoedd Cadarnhaol: Hyrwyddo gwerthoedd fel parch, caredigrwydd, a 

thegwch ymhlith pob aelod o’r gymuned ysgol, gyda ffocws cryf ar ddatblygu ymddygiad 

cadarnhaol a pherthnasoedd iach. 

●​ Cyfathrebu Agored: Gweithio’n agos gyda rhieni, gofalwyr, a rhanddeiliaid i rannu 

gwybodaeth, trafod cynnydd a sicrhau bod pob llais yn cael ei glywed a’i barchu. 

Drwy weithredu’n unol â’n Cynllun Cydraddoldeb, rydym yn ymrwymo i greu ysgol lle mae pawb yn 

cael eu gwerthfawrogi a’u parchu, gan sicrhau bod Ysgol Pencae yn parhau i fod yn gymuned 

gynhwysol, ble mae pob plentyn yn ffynnu yn academaidd, yn emosiynol ac yn gymdeithasol. 

Cadw y Polisi yn Gyfoes: 
 

Polisi sydd yn diwygio’n gyson yw’r polisi hwn, mae’n hanfodol caniatáu addasu a newid er mwyn 

gwir fanteisio ar hyblygrwydd Cwricwlwm i Gymru. 
 

Mi fydd gwaith ymchwil yr ysgol a thu hwnt yn ychwanegu at brofiadau athrawon a disgyblion. 
 

Rydym yn cymell ein hathrawon i gymryd risg er mwyn cyffroi a diwygio'r addysgeg. Er hyn, wrth 

gymryd risg mae disgwyliadau sylfaenol y cwricwlwm yn parhau yn uchel. 

